
        
            
                
            
        

    
	БХАГВАДИИЧАРАНА ВАРМАА

	НҮГЛИЙГ НЬ НАМАНЧИЛНА
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн “НҮДЭН ЗОЛИО (Энэтхэг өгүүллэгийн түүвэр)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НҮГЛИЙГ НЬ НАМАНЧИЛНА

	Хар алаг муурын хувьд гэрийнхэн дотроос хамгийн хайртай дотно нь Раамуугийн бэр байдаг бол харин Раамуугийн бэрийн хувьд хамгийн өштэй хонзонтой нь хар алаг ажээ. Раамуугийн бэр харь хадмын үүд өрхийг анх сөхөн орж ирснээс хойш дөнгөж хоёр сар гаруйхан болжээ. Хань нөхрийн хайр, хадам эцгийн энхрийлэл, арван дөрөвхөн настай анхил охинд тусч хөрөнгө зоорины бүхий л түлхүүр түүний бүсэнд цацаглаж, боол зарц болгонд буулгах зарлиг мундахгүй болж орон гэрийн бүрэн эрхт эзэн нь болжээ. Хадам эх эрих эргүүлэн маани уншихаас өөр юмгүй болжээ. Гэвч арван дөрөвхөн настай гэнэн охин заримдаа хөрөнгө зоорины үүд хаалгыг задгай хаячихна, заримдаа тэндээ суусаар унтаж орхино. Энэ байдал нь хар алагт сүү таргийн дээжийг тухлан зооглох золтой завшааныг олгодог болжээ. Тиймээс Раамуугийн бэрийн аюулт дайсан нь хар алгийн зургаан сарвуу болжээ. Раамуугийн бэр өрөм зөөхийгөө сав торхонд хийж суугаад зүүрмэглэж орхино. Үлдсэн хэсэг нь хар алгийн гэдсэнд орно. Сайн таглаж бөглөөд гадагш гарна, ирэхэд нь дууссан байна. Ингээд зогсдог бол ч бас яах вэ гэх сэн, сүүлдээ харин бүр идэж уух ч юмгүй болгодог боллоо.

	Раамуугийн бэр, Раамдаа сав саваар сүү тараг тавиад гарна. Раамыг орж ирэхэд цэмбийтэл долоочихсон байна. Захаас авчраад л тавина, нүд ирмэх зуур л алга болно. Эцэст Раамуугийн бэр цөхрөнгөө барж хар алагтай нэгийгээ үзье гэж шийджээ. Хориглолтод орж хоёулаа сэрэмжтэй байх болов. Хар алгийг барих хавх, тор төхөөрч хулгана оготноос өгсүүлээд сүү тараг хүртэл муурын дурлах аль бүхнийг тавьжээ. Гэвч хар алаг тэр зүг хардаг ч үгүй. Харин ч бүр Раамуугийн бэрээр тохуу хийж элэг барих боллоо. Анхандаа бэрээс мөн жаахан эмээнэ. Гэтэл одоо сүүл барин дагалдана. Тэгэхдээ Раамуугийн бэрийн гар арайхан үл хүрэх зайг ямагт барина.

	Хар алгийн улам нүүрэмгий болсноос Раамуугийн бэр гэр оронд байхад ч хэцүү болж, хадам эцгээс үг дуулж, хань нөхөртөө хоолгүй суудаг боллоо.

	Нэг өдөр бэр, Раамуудаа бэрээсэй  хийлээ. Үр жимс, бал тостой хутган хольж ваарт хийж алтан цаасаар дарж таглаад хар алгийн хүрэхээргүй тавиурт тавьж орхиод зажлуур бэлтгэхээр гадагш явжээ.

	Хойгуур нь хар алаг өрөөнд морилов. Таатайхан үнэр ханхалсан тавиурын доор зогсон дээш өлийж аль хэр өндөрт байгааг ажна.

	Бэр зажлуур бэлтгээд хадмын өрөө рүү оров. Хар алаг ухасхийн үсэрч ваарын ирмэгээс зуурлаа. Ваар доош унан бяц үсрэв. Чимээ сонсмогц Раамуугийн бэр хадмын өмнө зажлуураа шидээд гүйн эгж ирэв. Харахад хайран ваар шалан дээр бут үсэрсэн, хар алаг будаан дээр тухалсан байлаа. Раамуугийн бэрийг хармагц хар алаг годхийн арилав.

	Раамуугийн бэр тачаадан хоцорлоо. Цоор хулс ч байдаггүй, цоорч хуурч ч байдаггүй. Раамуугийн бэр хар алгийг цааш нь харуулахаар хормой юугаан шуулаа.

	Үүнийг яасхийгээд нэг амийг нь тас цохичихъё доо гэж бодон шөнөжингөө нойргүй хонолоо. Өглөө болов. Хар алаг босгон дээр хэвтэн түүний зүг тохуутайхан харна. Раамуугийн бэр жаахан бодож хэвтсэнээ шүдээ зуун инээмсэглэн өндийхөд хар алаг ч ухасхийн бослоо.

	Раамуугийн бэр нэг савд сүү хийж босгон дээр тавиад гаднаас нэг шийдэм аван эргэж ирвэл хар алаг сүүн дээр ухаангүй байлаа. Одоо ч нэг цаг боллоо. Хар алгийн нуруун тус газар байдаг хүчээ гарган шийдэм буулгалаа. Хар алаг хөдөлсөн ч үгүй, хөрвөсөн ч үгүй, хашхирсан ч үгүй, орилсон ч үгүй, тэр дороо нам.

	Цохилтын чимээ сонсмогц цэвэрлэгч шүүрээ шидэн, тогооч шанагаа хаян, хадам мөргөлөө орхин хэргийн тус газар бөөгнөрцгөөв. Раамуугийн бэр толгой гудайлган гэмтний маягаар зогсон үгийг сонсоно. Цэвэрлэгч өгүүлрүүн:

	— Ээ бурхан минь, муур өнгөрчхөж. Ээж гуай минь, муур ална гэдэг чинь муухай их нүгэл шүү дээ.

	— Ээж гуай минь, муур алах, хүн алах хоёр мөр нэг. Бэрийн толгойгоос хядлагын бузар буутал тогоолж болдоггүй шүү дээ гэж тогооч хэлбэл хадам эх:

	— Ёстой, яах аргагүй үнэн. Бэрийн цогцсоос аллагын бузар арилтал ус ч уухгүй, хоол ч идэхгүй. Бэр минь чи яав даа, юу хийж байгаа нь энэ вэ? гэвэл цэвэрлэгч;

	— Одоо яах вэ, ламбугайг л дуудахаас. 

	Хадам эхэд сая санаа орж:

	— Хаан яриа юу байх вэ. Түргэн гүй. Ламбугайг залж ир гэв.

	Муур алсан мэдээ цахилгаан мэт ойр хавьгүй тарж айлын авгай хүүхдүүд Раамуугийн гэрт багтаж ядталаа чихлээ. Тал бүрээс зүсэн бүрийн асуулт, зэмлэлийн үер буув. Раамуугийн бэр толгой гудайн таг зогсоно.

	Лам Барамсукийг өглөөнийхөө мөргөл үйлдэж байхад нь уг мэдээ өргөж очлоо. Сонсмогц ламын нүүрэнд инээд тусч: Хүүе хоол битгий хийгээрэй. Лаалаа Каасийраамын бэр муур алчхаж гэнэ. Нүгэл наманчлал болох нь байна. Цагаан будаанд гар дүрнэ биз гэж гэрийнхэндээ өгүүлэв.

	Лам Барамсук пагдгар бөгөөд бүдүүн хүн. Өндөр нь дөрвөн тохой нэг төө авч гэдэс нь таван төө гаруй. Царай дугариг улаан, сахал сэрвэгэр хар. Бүсэндээ хүрсэн гэзэгтэй. Хэрэв Матураад таван сээрийг (нэг сээр нь 1 литртэй ойролцоо хэмжээ) нэг амиар идэгчийг олоод ир гэвэл лам Барамсук гуайг л дуун дээр авчрах биз гэлцдэг ажээ.

	Лам Барамсук морилон ирж бүх юм гүйцлээ. Тавтын чуулга заларч зүүнд хадам эх, тогооч, Киснүүгийн эх, Чаннүүгийн нагац болон лам Барамсук багтан орлоо. Бусад авгайчуул бэрийг өрөвдөн дэмий л түүгээр шивэр авир гэлцэнэ.

	— Ламбугай, муур алахад чинь ямар тамд унадаг бил ээ? гэж Киснүүгийн эх асуухад лам Барамсук хуанлийнхаа хуудсыг эргүүлэнхэн байж:

	— Зөвхөн муур алсан гэдгээр тамын оноог тодруулж болдоггүй. Харин ямар цаг мөчид муур хэлмэгдсэнийг мэдвэл л хэлж болно доо гэв.

	— Энэ чинь өглөөний 7 цагт юм шүү дээ гэж тогооч хариулав.

	Лам Барамсук судраа хойш урагш нь хэдэнтээ дүрэмдэн эргүүлж хуруугаараа номын мөрийг байн байн чичлэн заагаад дараа нь духан дээрээ атгасан гараа тавин гүн юм бодсон дүр үзүүлэн царайгаа барайлгав. Тэгээд хөмхийгөө зангидан хамраа ятайлган атируулж ноцтойхон дуугаар:

	— Хэ, бурхан минь, бурхан минь! Их муу юм болж дээ. Өглөөний сахил цагаар муурын аллага! Халуун гал там гэж байна шүү. Раамуугийн эх ээ, энэ маш их тусгүй юм болж дээ гэж өгүүлэв.

	Раамуугийн эхийн нүд нулимсаар дүүрч:

	— Тэгээд одоо яах билээ, ламбугай минь, хэлж хайрлаач дээ? гэсэнд лам Барамсук ихэмсэг байдлаар:

	— Раамуугийн ээж ээ, зовох юм байхгүй. Юун төлөө санваартан бид байгаа билээ дээ. Бурхны номын ёсонд нүглийг наманчлахуйн дэг ёс бий. Наманчлалыг сайн үйлдвэл нас буянд цөвтэй юм байхгүй гэв.

	— Ламбугай минь, үүний тулд л таныг залж авчирсан шүү дээ. Тэгээд одоо яамаар байна? Номлож хайрлаач дээ, гэж Раамуугийн эх асуувал ламбугай

	— Яах юу байх вэ. Нэг алтан муур бүтээлгээд нүгэлтнээр өргөл бариул гэж домын сударт заасан байдаг юм. Тэгэхгүй бол ч тун хэцүү дээ. Алтан муур өргөөд ч зогсохгүй бас 21 хоногийн гүрэм ном хийлгүүл гэсэн байдаг юм гэсэнд Чиннүүгийн нагац

	— Тэг тэг, одоо яах вэ. Ламбугайн хэлдэг яах аргагүй зөв. Алтан муураа өргөж барьчхаад аврал гүрмээ шалавхан хийлгүүл.

	— Тэгээд, ламбугай, хэдий хэртэй том муур хийлгэх вэ? гэж Раамуугийн эх асуув.

	Лам цүндгэр гэдсээ илэн байж:

	— Хаа-а Раамуугийн ээж минь, номын ёсонд заахдаа алсан мууртай тэнцэх алтан муур бүтээх ёстой гэсэн байдаг юм. Гэтэл одоо тэрхүү номын ёсыг яг таг барьдаг цаг төр нэгэнт өнгөрчээ. Тэгэхлээр Раамуугийн ээж ээ, алсан мууртай тэнцэх алтан муур бүтээгээд ч яах вэ, харин миний бодоход ядаж хорин нэг, хоёр цэнгээр хийхгүй бол болохгүй байх аа. Юу гэвэл тэр муур чинь лав хорин нэг, хоёр жингийн хүндтэй байсан байлгүй. Харин тэгээд дараа нь итгэл сүжгээ л сайн бодож болгоох хэрэгтэй.

	Раамуугийн эх нүдээ бүлтийлгэн лам Барамсук өөд харж:

	— Пөөх яа, яа! Хорин нэгэн цэн алт! Ламбугай, энэ чинь ямар их юм бэ? Нэг цэнгээр болохгүй юм гэж үү? гэж асуухад лам Барамсук сонсоогүй юмаа сонссон юм шиг дүр үзүүлэн, нүдээ онийлгон Раамуугийн ээж өөд онилон харж:

	— Юу-у? Ганц цэнгийн алтан муур! Үгүй ер. Раамуугийн ээж ээ, амраг бэрээс чинь алт мөнгө илүү үнэтэй хайртай юм болох нь үү. Наанадаж бэрийн чинь толгой, цаанадаж та бүхэн цөм аймшигт хар нүгэл хилэнцэд унасан гэдгээ мэдэж байна уу? Үүнд хармын сэтгэл хэрэггүй байх аа! гэв.

	Харин тэгээд арга ширэг байна уу гэж цааш нааш нь ярилцсаар байгаад арван нэгэн цэнгийн алтан муур бүтээж аюулт хилэнцийг цааш нь харуулахыг оролдох боллоо. Тэгээд гүрэм дормын ярианд орлоо. 

	Лам Барамсук энэрэнгүй байдлаар өгүүлрүүн:

	— За, тэгэхээр үүнд зовох юм байхгүй. Бид чинь юуны тулд байгаа улс билээ дээ. Раамуугийн ээж ээ! Тэр гүрэм домыг чинь би гүйцээгээд өгье. Харин тахилга, өргөлийн юмаа л тасалж барилгүй манайд хүргүүлж байх хэрэгтэй гэсэнд Раамуугийн ээж,

	— Өргөл тахилгад юу юу орох бол?

	— Би ч та нарыгаа бодож, хамгийн жаахан юмаар л үүнийг аргалахыг бодно. Аа тэгэхлээр, тахилгын зүйлд хамгийн наад зах нь хорин пүү тариа, хоёр пүү цагаан будаа, хоёр пүү шар будаа, хоёр пүү дэлийн тос, арван пүү арвай, арван пүү вандуй, дөрвөн жин шар тос, хоёр пүү давс орох болно доо. Ингэвэл нэг юм бүтнэ.

	— Пөөх, ямар их юм бэ? Ламбугай минь, үүнд чинь хоёр, гурван зуун рупи орох болно шүү дээ? гэж уйлагнан өгүүлэхэд Барамсук

	— Тэгвэл үүнээс бага юмаар болохгүй. Үгүй ер, муурын аллага гэдэг чинь мултарч гаршгүй аймшигт нүгэл гэдгийг ойлгож байна уу, үгүй юу? Раамуугийн ээж ээ? Гарлага зарлагынхаа их багыг бодохоос өмнө, ганц бэрийнхээ хойдох урьдахыг бодвол дээр байх аа! Энэ бол нүгэл наманчлал. Энгийн нэгэн наадам тохуу биш. Хилэнц нүглээ наманчлуулъя гэж бодож байгаа юм бол хэрэгтэй юмыг гаргах л ёстой. Та нар ядаж нэг тийм улс биш. Хоёр гуравхан зуу гэдэг чинь гар хурууны үзүүрийн юм байхгүй юу.

	Ламбугайн номлолд цөм дуугүй болов.

	Киснүүгийн эх өгүүлрүүн:

	— Муурын аллага гэдэг чинь тийм ч нэг амар юм биш гэдгийг ламбугай номлож байна шүү дээ. Их нүглийн төлөө ихийг л зарах хэрэгтэй гэсэнд Чиннүүгийи нагац

	— Өөр яах вэ. Өглөг буянаар л нүгэл хилэнц арилдаг хойно. Өглөг буянд хармын сэтгэл бузар болно.

	— Тэгээд ер нь, ээж гуай минь, та нар ийм юманд ч хотойх улс биш шүү дээ. Ямар бид нар шиг биш гэж тогооч хэлэв.

	Раамуугийн ээж ийш тийш баахан харснаа;

	— Цөмөөрөө ламбугайн талд гэхэд лам Барамсук хүйтнээр инээмсэглэн:

	— Раамуугийн ээж ээ, та ойлгож байна уу, үгүй юу? Танай бэрийн нэг талд гал там улалзаж байдаг, нөгөө талд нь таны хармын сэтгэл бүртэлзээд байдаг. Энэ ер нь таарахгүй, муу юм болно байх аа гэв.

	Раамуугийн эх уртаар шүүрс алдсанаа гайхаш нь тасарсан байдлаар:

	— Одоо яая гэхэв тэгвэл. Ямар л цам цамнадаг санж. Түүгээрээ л болог гэв.

	Лам Барамсук хилэгнэсэн дүр үзүүлэн:

	— Раамуугийн эх! Энэ бол та нарын тусын тулд яригдаж байгаа хэрэг. Түүнээс биш, надад ер падгүй. Хэрэв дургүй бол болихгүй юу. Аль, би явлаа гэв.

	Ийн өгүүлээд Барамсук судар номоо жанчилж эхлэв.

	— Иш-ш ламбугай минь, өршөөж хайрла. Раамуугийн эхэд дургүйцсэн юм алга. Хөөрхий хэчнээн их зовж байна вэ. Та тайтгарч хайрлаач дээ гэж тогооч, Чиннүүгийн нагац Киснүүгийн эх нар нэгэн дуугаар аргадан гуниглацгаав. Раамуугийн эх ч ламбугайн хөлөөс зууран унав.

	Лам Барамсук суудлаа засан ихэмсэг байдлаар тухлан суусанд Раамуугийн эх

	— Өршөөж хайрла, ламбугай минь. Тэгээд өөр яах вэ? гэж асуухад

	— Уг нь хорин нэгэн өдрийн гүрмийн өглөгт хорин нэгэн рупи орно. Мөн өдөр бүр тав таван ламын зоог бэлтгэх хэрэгтэй гэж ламбугай хэлээд жаахан бодосхийснээ, — За тэгэхлээр үүнд зовох юм байхгүй. Би ганцаараа таван ламын үйлдлийг үйлдэж өгье. Ингэвэл та нарт ядаж тав, таван ламын хоолны ашиг унах болно, тийм биз дээ? гэхэд

	— Нээрээ ч тийм. Ламбугайн хэлдэг үнэн. Тэр гэдсийг нь харахгүй юу даа гэж тогооч тэндээс ламбугайг шогчлов.

	— За тэгвэл одоо яриа ингээд тохирлоо. Одоо ажилдаа оръё. Юмаа бэлтгэцгээ. Раамуугийн ээж ээ, арван нэгэн цэн алт гаргаад ир. Би түүгээр чинь намбатайхан шиг муур бүтээлгүүлээд ирье. Тэгээд дараа нь гүрэм номоо эхлэх болно гэж хэлээд ламбугай яриагаа дуусгаж байтал гаднаас цэвэрлэгч амьсгаадан гүйн орж ирэхэд бүх хүмүүс хирдхийн цочиж түүний зүг айлт дүүрэн харцаар ширтэцгээв. Раамуугийн эх уйлаг алдан

	— Хүүе, юу болчхов оо? гэж хашхирахад цэвэрлэгч тасалдсан дуугаар,

	— Ээж гуай минь! Муур босоод зугтчихлаа гэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

